
GOUVÈNÈ HOCHUL PWOLONJE DEKRÈ EGZEKITIF KI ASIRE TOUT NOUYÒKÈ 
YO KA RESEVWA VAKSEN COVID 2025-26 KI AJOU A  

  
Mande Gouvènman Federal la pou l ouvè posibilite pou kòmande nouvo vaksen 

COVID-19 la atravè pwogram Vaksen pou Timoun yo  
  

Gouvènè a kontinye travay ak lejislati a sou yon solisyon alontèm pou pwoteje 
aksè a vaksinasyon nan Nouyòk  

  
  
Pandan administrasyon Trump lan kontinye atake aksè ak swen sante, Gouvènè Kathy 
Hochul te anonse jodi a pwolongasyon Dekrè Egzekitif 52, ki pèmèt famasyen yo 
kontinye bay vaksen COVID, pou tout Nouyòkè ki swete pran vaksen an ka gen aksè ak 
li. Dekrè Egzekitif la pral rete an vigè pou omwen 30 jou ankò pandan y ap kontinye 
travay sou yon solisyon lejislatif alontèm pou pwoteje dwa pou vaksen ak swen sante 
tout Nouyòkè yo.  
  
Anplis de sa, Gouvènè Hochul ap mande gouvènman federal la pou mete vaksen 
COVID-19 la disponib atravè pwogram Vaksen pou Timoun (Vaksen pou Timoun, VFC). 
Pou kounye a, administrasyon Trump lan poko mete vaksen COVID-19 yo disponib pou 
eta yo ka kòmande atravè pwogram VFC li a. Inaksyon sa a ap lakoz dezòd ki pa 
nesesè pandan li mete sante plizyè milyon timoun an danje. Pandan tan sa a, kòm yon 
mezi prekosyon, Gouvènè Hochul te mande Depatman Sante (Department of Health) a 
pou li chèche lòt solisyon pou asire tout timoun, enkli timoun ki pa gen asirans, ka jwenn 
aksè ak vaksen yo bezwen pou rete an sekirite ak an sante.  
  
"Mwen te klè ak Nouyòkè yo ke menm pandan Washington ap kontinye kanpay li ki mal 
enfòme kont lasyans, mwen pral toujou fè sa mwen kapab pou asire ke Nouyòkè yo gen 
aksè ak vaksen yo ak enfòmasyon fanmi yo bezwen pou pran desizyon sou swen sante 
yo — san okenn eksepsyon," Gouvènè Hochul te deklare. "Mwen pral siyen tout 
pwolongasyon dekrè egzekitif sa a jan sa nesesè. N ap toujou kite lasyans trase 
chemen an — se pa politik."  
  
Komisè Sante Eta Nouyòk la, Doktè James McDonald, te deklare, "Aksyon rapid 
Gouvènè Hochul la asire ke chak Nouyòkè ki elijib ap kontinye gen aksè ak vaksen 
COVID-19 ki ajou a. Pandan n ap mande gouvènman federal la pou mete vaksen sa a 
disponib atravè Pwogram Vaksen pou Timoun yo, Depatman an pral kontinye travay 

pou retireobstak yo epi pwoteje aksè fanmi yo ak vaksen ki sove lavi. Vaksen sove lavi, 
e nou pral toujou kanpe bò kote Nouyòkè yo pou pwoteje sante yo."  
  
Dekrè Egzekitif la fè pati estrateji alontèm Gouvènè Hochul pou pwoteje aksè ak 
vaksinasyon nan Nouyòk. Gouvènè a pral kòmanse travay avèk Lejislati a sou yon 
solisyon lejislatif ki pral asire aksè pèmanan ak kontinyèl a vaksen yo, ki gen ladan 
administrasyon vaksen pa mwayen pwofesyonèl swen sante yo ak pwoteksyon asirans 
pou vaksen yo.  
  
Nouyòk ap travay tou an kowòdinasyon ak — epi ede dirije — yon kolaborasyon 
rejyonal sante piblik ki gen plizyè eta nan Nòdès la, ki rasanble lidè sante piblik nan tout 
rejyon an pou devlope rekòmandasyon ak apwòch ki baze sou prèv sou vaksinasyon, 
siveyans maladi, ak preparasyon pou ijans. Pwojè kolaboratif la tou sipòte laboratwa 
sante piblik eta yo nan pataje resous ak ekspètiz pou ranfòse preparasyon rejyonal.  
  
Mwa pase a, Komisè McDonald te pibliye tou yon òdonans pèmanan pou vaksen 
COVID la ki toujou anvigè, pou asire ke famasyen nan tout eta a ka kontinye bay aksè 
alè ak pratik. Komisè McDonald ak Depatman Sante a pral pibliye gid detaye pou sipòte 
famasi, klinisyen ak lòt administratè vaksen yo.  

